
Google Scholar  

Журнал Google Scholar (Академия) да индексацияланади. 

масъулияти чекланган жамият. 

YALANGTO`SH BAHODIR VA ASHTARXONIY HUKMDORLAR 

 
Annotatsiya. XVI-XVII asrlar o‘zbek davlatchiligi tarixida muhim rivojlangan bosqichlardan biri bo`lib 

hisoblanadi. Buxoro xonligida hukmronlik qilayotgan ashtarxoniylar sulolasining  o`z  davrining muhim siyosiy 
arboblaridan bo`lgan Bahodir Yalangto`sh  bilan munosabatlarini o`rganish, mazkur davr tarixining biz uchun 
muhim bo`lgan qirralarini sharhlashga va oydinlashtirishga, tarixiy shaxslarni personografik jihatdan har 
tomonlama o`rganishga yordam beradi. Ushbu maqolada Yalangto`sh Bahodirning ashtarxoniy hukmdorlar 
davridagi faoliyati, ichki va tashqi siyosatda muhim o`rinni egallaganligi muhokama qilinadi va tavsif beriladi. 

ЯЛАНГТУШ БАХАДУР И АШТАРХАНСКИЕ ПРАВИТЕЛИ 

 
Аннотация. XVI-XVII века считаются одним из важных развитых этапов в истории узбекской 

государственности. Изучение взаимоотношений династии Аштарханидов, правившей Бухарским 
ханством, с Бахадиром Ялангтошем, одним из важных политических деятелей своего времени, помогает 
осмыслить и уточнить важные для нас аспекты истории этого периода, всесторонне изучить 
исторических деятелей и даст персонографического  перспектива. В данной статье рассматривается и 
описывается деятельность Ялангтоша Бахадура в период Аштархани, важное место, которое он занимал 
во внутренней и внешней политике. 

Kirish 

Buxoro xonligidagi ashtarxoniylar davri tadqiq qilinayotganda bevosita otaliq 

lavozimida faoliyat yuritgan Bahodir Yalangto‘shbiyga to‘xtalib o‘tiladi. Ayniqsa, 

shayboniylarning hokimyatdan ketishi va ashtarxoniylarning (joniylar) taxtni egallab, unda 

mustahkamlanib olishida uning xizmatlari katta. Ashtarxoniy hukmdorlar bilan birgalikda 

ularga sadoqat bilan xizmat qilgan Yalangto‘shbiy faoliyatida mardlik, jasurlik hislatlari sezilib 

turadi. Buxoro xonligining XVII asr birinchi yarmidagi ichki va tashqi siyosat masalalarida 

hukmdorlarning Bahodir Yalangto‘sh bilan o‘zaro maslahatlashib ish ko‘rishlari, uning davlatda 

hukmdorlardan keying nufuzli o‘rinni egallaganidan dalolat beradi. Tashqi aloqalarda vujudga 

kelgan muammolarni hal etishda hukmdorlar amir Yalangto‘shbiyni yuborganligi va uning 

zarur paytlarda diplomatik manevrlarni bajarganligi bu borada yaqqol ustunlik Buxoro xonligi 

tomonda bo‘lishini taʼminlagan. Shu o‘rinda ashtarxoniy hukmdorlardan Boqi 

Muhammad(1601-1605), Imomqulixon(1611-1642), Nodir Muhammad(1642-1645) va 

Abdulazizxon(1645-1681) davrida Yalangto‘shbiy faoliyatiga alohida tadqiqiq qilinishi mazkur 

davr uchun muhim tarixiy jihatlarni ochib berishga yordam beradi. Xususan, Eron, Afg‘oniston 

va qozoqlar bilan bo‘lgan munosabatlarda muammoli vaziyatlarni Yalangto‘shbiy aralashuvi 

orqali hal etilishi bu mavzuning ahamiyatlilik darajasini oshiradi.Ichki siyosatda esa, 

hukmdorlarga qarshi olib borilgan fitnalar, bosh-boshdoqliklar natijasida vujudga kelgan 

hokimyatga qarshi nizolarni bostirishda ham bu tarixiy shaxsning o‘rni muhim hisoblanadi. 

Yalangto‘sh Bahodir qo‘l ostida harbiy qo‘shindan foydalanib qo‘shni Turkiston va uning 

atrofidagi hududlarga yurishlarni mustaqil amalga oshirgan.Qo‘shni davlatlardan uning 

nomiga sovg‘a-salomlar kelishini uning nomi mashhur bo‘lganligidan dalolat beradi. Buxoro 

xonligining ijtimoiy-iqtisodiy xayotida amalga oshirilgan islohotlar, chiqarilgan farmonlarda 

Yalangto‘shbiy Bahodirning nomi birinchilardan bo‘lib tilga olinishi, unga yuklatilgan vazifalar 

hukmdor tomonidan maxsus belgilanganligini ko‘rish mumkin. 

Mavzuga oid adabiyotlar sharhi va tadqiqot metodologiyasi 

Biz tadqiq qilinayotgan ushbu  mavzu bo‘yicha maʼlumotlarni Mahmud ibn Valining “ 

Bahr ul-asror” (Sirlar dengizi) asaridan olish o‘rinli bo‘ladi. Unda amir Yalangto‘shbiy ‘jasur 

no‘yon, ish bilgan amir” sifatida taʼriflanadi [2;228-b]. Undan tashqari Muhammad yusuf 

Munshiyning ”Muqimxon tarixi” asarida ham mavzuga doir ashtarxoniy hukmdorlar davridagi 

ijtimoiy-iqtisodiy va siyosiy voqealar bayoni berilgan bo‘lib, undan Yalangto‘shbiy faoliyatiga 

doir muhim maʼlumotlarni olishimiz mumkin.Yuqoridagi manbaalarga qo‘shimcha ravishda 

Bo‘riboy Ahmedovning “Истoрия Балха” (XVI –первая половина XVIII в) [3] , “Тарихдан 

сабоқлар”[2] kitoblarida ham Bahodir Yalangto‘sh va hukmdorlar o‘rtasidagi munosabatlariga 

doir maʼlumotlar, tarixiy faktlar mavjud hisoblanadi. So‘ngi yillardagi izlanishlarga 

to‘xtaladigan bo‘lsak, 2019-yil sentabr oyida Samarqandda “Bahodir Yalangto‘shning Markaziy 

Osiyo ijtimoiy-iqtisodiy va madaniy xayotida tutgan o‘rni“ mavzusi bo‘yicha o‘tkazilgan  xalqaro 

konferensiya  materillarida ham  bu boradigi muhim maʼlumotlarni olishimiz mumkin. Unda  

Bahodir Yalangto‘shning siyosiy faoliyati , tashqi siyosatda yuritgan diplomatik munosabatlari 

bo‘yicha bir qator tarixchi olimlar o‘z maqola va tadqiqot ishlari bilan qatnashdilar. Bularga 

misol sifatida, G.Taniyevaning “Ялангтўш Баҳодирнинг Бухоро хонлиги сиёсий 

барқарорлигини таъминлашдаги ўрни” [9],  D.Sangirovaning “Ялангтўш Баҳодурнинг 

Марказий Осиё ижтимоий сиёсий ва маданий ҳаётида тутган ўрни” [8], T.Omarbekovning 

“Ялантуш-Бахадур – крупный политический деятель средневекового Маувереннахра”, 

Z.Muqimovning “Ялангтўшбий Баҳодирнинг давлат фаолиятини ўрганилишига доир”[6] 

singari tadqiqot ishlarini misol qilib keltirishimiz mumkin. Bunga qo‘shimcha ravishda, Akbar 

Zamonovning “Buxoro tarixi asari”[10] da esa ashtarxoniy hukmdorlarning hokimyatga kelishi 

va ular davridagi ichki va tashqi aloqalar hamda Bahodir Yalangto‘sh haqida faktlar berilgan. 

Tadqiqot metodologiyasining ahamiyati mavjud tarixiy manbalar, xususan mazkur davr 

manbalari, tarixchilar tomonidan yozilgan adabiyotlar asosida Yalangto‘sh Bahodirning 

ashtarxoniy hukmdorlar bilan bo‘lgan munosabtalriga doir jihatlarni ochib berishdan 

iboratdir.Unga oid manbalardan to‘plangan materiallar asosida har bir ashtarxoniy hukmdorlar 

faoliyati , Yalangto‘shbiyning  ular bilan  birgalikda umumiy dushmanga qarshi olib borgan 

harakatlarining tarixiy jarayonlarga ta’sirini o‘rganish, mazkur mavzuning nazariy konseptual 

asoslarini yaratish, ularni qo‘llash bo‘yicha taklif va tavsiyalar ishlab chiqish, hamda  Buxoro 

xonligi davrini o‘rganishning yangi aspektini qo‘llash orqali, ushbu davr xususiyatlarini yanada 

batafsil yoritishga xizmat qilishdan iboratdir. Mavzuni yoritishda tarixiy dalillarni aniqlash va 

ularning interpretatsiyasi (sharhlash, izohlash), mantiqiylik, obyektivlik, tarixiylik metodlariga 

tayanildi.  

Tahlil va natijalar 

Dastlab ashtarxoniylarning hokimyat tepasiga kelishiga to‘xtalib o‘tadigan bo‘lsak 

,yurtimiz hududida XVI asr boshlarida asos solingan shayboniylar sulolasining yetuk 

namoyondalaridan biri  Abdullaxon II (1557-1598) vafotidan so‘ng taxtga o‘tirgan o‘gli 

Abdulmo‘min davrida davlat yaxlitligi taʼminlanmadi. U ko‘p o‘tmasdan halok bo‘ldi, taxtga esa 

Abdullaxon II ning amakivachchasi Pirmuhammad II o‘tiradi. Uning davrida qozoq sultonlari 

bilan munosabatlar ham ancha jiddiy edi. Natijada, Pirmuhammad  bilan Boqi Muhammad 

o‘rtasida 1601-yildan munosabatlar keskinlashib boradi. O‘zaro kurashlar natijasida, Boqi 

Muhamamd g‘olib keladi.Shunday qilib, yuzaga kelgan turli muammolar, ichki va tashqi 

vaziyatda mavjud kurashlar natijasida hokimyat shayboniylardan ashtarxoniylar sulolasiga  

o‘tdi. 

Maʼlumki, 1556-yilda Astraxan (Xoji –Tarxon) xonligi ruslar tomonidan zabt etilgach, 

asli To‘qayTemur nasliga mansub Yormuhammadxon oila aʼzolari bilan Buxoro xoni 

Iskandarxon xuzuridan boshpana topishadi. Buxoro xoni Iskandarxon qizi Zuhra xonimni 

Yormuhammadxonning og‘li Joni Muhammadga turmushga beradi. Bu nikohdan uch farzand, 

yaʼni, Din Muhammad, Boqi Muhammad, Vali Muhamamd dunyoga keladi. 1601-yilda Joni 

Muhammad taxtdan vos kechishga majbur bo‘ladi.Bunga sabab esa, u ona tomondan ham, ota 

tomondan ham Chig‘atoy, Amir Temur yoki movarounnahrlik shayboniylar avlodidan emas edi. 

U mamlakatda qonuniy asos uchun ona tomondan mavorounnahrlik shayboniylar avlodiga 

mansub bo‘lgan o‘g‘illariga taxtni topshiradi.1601-yilda taxtga Boqi Muhammad keladi, lekin 

shunga qaramasdan 1601-1603-yillarda Joni Muhammad xon deb eʼtirof etiladi va uning 

nomiga xutba o‘qitiladi. Shu sababli ham sulola nomini “joniylar” deb atashganini keying 

tadqiqotlarda ko‘rishimiz mumkin [9.189 b].  

Yalangto‘sh Bahodir dastlab shayboniylardan Abdullaxon II nazariga tushadi. Uning 

homiyligida esa 1590-1593-yillarda maxsus harbiy maktabda o‘qiydi. Demak,Yalangto‘shning 

yoshligidan boshlab yaxshi harbiy taʼlim ko‘rganligi, hukmdor nazariga tushishi uni kelajakda 

davlatning ham harbiy, ham siyosiy hayotida muhim rolni o‘ynashini belgilab bergan bo‘lsa 

kerak. U davlat oldida munosib vazifalarni bajarganligi sababli 1593-1595-yillarda Bulung‘ur, 

Loyish, Kattaqo‘rg‘onda tumanboshi lavozimida ishlaydi[7.1b]. 

Yalangto‘shbiy o‘ziga yuklatilgan vazifalarni sidqidildan bajarib, o‘zini har tomonlama 

vatanga sodiqligi, qo‘rqmasligi, o‘tkir zehn va aql sohibi ekanligi, shu bilan birgalikda, harbiy 

jang san`atini puxta egallaganligi bilan ajralib turar edi. Mahmud ibn Valining “ Bahr ul-asror” 

(Olijanob kishilarning shon-shavkati haqida sirlar dengizi)  asarida u “ jasur nuyon, ish bilgan 

amir” sifatida taʼriflanadi[2.228b]. Baʼzi tadqiqotlarda uni 1595-1598-yillarda Bag‘dodda taʼlim 

olganligi haqida maʼlumotlar bor. Ko‘rinib turibdiki, Yalangto‘shbiy har tomonlama yuksak aql 

va salohiyat sohibi bo‘lish bilan bir qatorda, diniy bilimlarni ham egallagan. 

XVII asr boshlarida Markaziy Osiyodagi murakkab tarixiy sharoit Yalangto‘shbiyni 

mavjud kurashayotgan guruhlar o‘rtasida bir tomonni tanlab, kurashishga undadi. Natijada, u 

ashtarxoniylar sulolasining sadoqatli vakili sifatida namoyon bo‘ldi. Mavjud vaziyatda Bahodir  

Yalangto‘shning faol harakat qilishi uni tarix sahnasiga olib chiqdi desak, xato bo‘lmaydi. 

Manbaalarda qayd etilishicha, Bahodir Yalangto‘sh o‘n to‘qqiz yoshidan boshlab Buxoro 

xoni Dinmuhammad homiyligiga olinadi. O‘sha davr uchun muhim maʼlumotlarni beradigan 

Mahmud ibn Valining “ Bahr ul-asror “ asarida “ jasur no‘yon, ish bilgan amir; Olchin qabilasidan 

chiqqan ; asl ismi Xatoy Bahodir.  Dinmuhammad zamonida u Sag‘noqning Azoq mavzeyidan 

kelib uning xizmatiga kirdi; say-harakatlari orqasida uning yaqin kishilaridan bo‘lib 

oldi”[2.228b] deb yoziladi. Ko‘rinib turibdiki, yosh bo‘lishiga qaramay Yalangto‘shbiyning 

sadoqati, serg‘ayratligi uni hukmron sulola vakillarining yaqin safdoshlaridan bo‘lishiga zamin 

yaratdi. 

Din Muhamamdxondan so‘ng xonlik taxtini egallagan Boqi Muhammad davrida (1601-

1605)  Bahodir Yalangto‘sh  hukmdorning maslahatchisi vazifasini bajara boshlaydi. Bu 

mansabda Yalangto‘shbiy mamlakatning tashqi sarhadlarini mustahkamlash bilan bir qatorda, 

ichki boshqaruv tizimini tartibga solishga ham harakat qila boshlaydi. Boqi Muhamamd 

vafotidan so‘ng taxtga Vali Muhamamd egalik qiladi. Lekin aynan shu davrdan boshlab, ichki 

siyosatda boshboshdoqlik, xon hokimyatiga bo‘ysunmaslik, o‘zaro kurashlar avj oladi. Uning 

katta akasi Din Muhamamdning o‘g‘illari  Imomquli va Nodir Muhamamd uning hokimyatini tan 

olamydi. Shunday vaziyatda , Vali Muhamamd ular bilan murosa yo‘lini tanlashga majbur 

bo‘ladi. Xususan, Imomquliga Samarqand noibligi, Nodir Muhammadga Shahrisabz noibligi 

beriladi va Yalangto‘shbiy Olchin unga otaliq etib tayinlanadi[9.192b]. Tashqi siyosatda esa, 

Xuroson hududi Buxoro va Eron davlatlari manfaatlari to‘qnash keladigan hududga aylanadi. 

Chunki Huroson o‘zining ijtimoiy-iqtisodiy va harbiy-siyosiy jixatdan muhim ahamiyatga ega 

ekanligi bilan alohida o‘ringa ega edi.Shu sababli ham bu hudud goh ashtarxoniylar, goh Eron 

safaviylari tasarrufiga o‘tib turgan[6.2 b]. 

Ashtarxoniy sulola vakillari o‘rtasida XVII asr boshlarida siyosiy kurash avj oladi. Vali 

Muhamamdning mavjud hokimyati zaiflashib, obro‘sizlanib  borar edi. Kurashda unga qarshi 

Nodir Muhamamdxon(1642-1645) va siyosiy mavqeyi oshib borayotgan sulola vakillaridan 

Imomqulixon (1611-1642) turar edi. 1611-yildan amirlardan Nodirbek, Bek o‘g‘li, Muhamamd 

Boqi qalmoq va Xoja Hoshimlar bilan bir safda Yalangto‘sh Bahodir o‘z qo‘shini bilan 

Imomqulixon tomonga o‘tib ketadi[7.3b]. Demak, Yalangto‘shbiy Bahodir o‘z to‘plagan tajribasi 

va aqliga tayangan holda mavjud vaziyatdan to‘g‘ri xulosa chiqarib, o‘zi va davlat kelajagi uchun 

foydali bo‘lgan tomonni tanlagan. 

Bu haqda to‘liqroq maʼlumot beradigan “Bahr ul-asror” asarida  “Samarqand amirlaridan 

Yalangto‘shbiy otaliq, Muhammad Boqi qalmoq,  Nodirbek Shukurbiy saroy va boshqalar 

Imomqulixonni qo‘llab-quvvatlaydi”,-deb yoziladi[6.2b].Katta siyosiy kurashda Yalangto‘sh 

Bahodirdek qo‘l ostida katta harbiy kuchga ega amirlarning u yoki bu tomonda turishi muhim 

ahamiyatga egadir. Shu sababli ham ular Imomqulixon tomonda turishi, Vali Muhammadning 

mag‘lubiyatiga sabab bo‘lgan bo‘lishi mumkin. Bu esa Imomqulixon hokimyatining amalda 

mustahkamlanishiga sabab bo‘ladi. Natijada, Vali Muhammad oilasi va qo‘l ostidagi amirlari 

bilan  bu kurashda yengilib, Chorjo‘y orqali Eronga qochib ketadi. 1611-yilning fevral oyi 

oxirlarida Imomqulixonni amirlar oq namatga o‘tkazishib xon qilib ko‘tarishadi. Nodir 

Muhammad esa Balx viloyatiga noib qilib tayinalanadi.Imomqulixonni taxtga kelishida 

amirlarning tutgan pozitsiyasi muhim bosqich bo‘ldi, ayniqsa, bular orasida Yalangto‘shbiyning 

taʼsiri katta edi.Shu sababli ham, Bahodir Yalangto‘shning Vali Muhammad xizmatidan ketishi, 

uning muvaffaqiyatsizlikk uchrashiga sabab bo‘ldi deyish mumkin. 

Keyingi voqealardan ko‘rishimiz mumkinki, Eronga shoh Abbos huzuriga qochib borgan 

Vali Muhammad Imomqulixonga qarshi undan yordam so‘raydi. Shoh Abbos 80 ming kishilik 

qo‘shinni Imomqulixonga qarshi yuboradi[7.3b]. Bundan xabar topgan Imomqulixon 

muvaffaqiyatsizlikka uchrashini sezib Balxga qochishni mo‘ljallaydi va Qarshiga borib 

o‘rnashadi. Bahodir Yalangto‘shning shu vaziyatda barcha amirlarni to‘plab, yagona umumiy 

dushmanga qarshi birgalikda kurashish va Imomqulixonni qo‘llab quvvatlashga 

chaqiradi[3.С107]. Shunday sharoitda Yalangto‘sh Bahodir barchani biriktira olgan mohir 

siyosatchi bo‘lish bilan bir qatorda, harbiy yo‘lboshchi sifatida gavdalanadi. Bularning barchasi 

yurt tinchligi, davlat chegaralarining daxlsizligi uchun qilingan ko‘zga ko‘ringan ishlaridan 

biridir. 

Bahodir Yalangto‘sh  Imomqulixon bilan birga davlat mudofasini tashkil etib, Samarqand 

yaqinidagi Zarman mavzesida bo‘lgan jangda dastlab ular mag‘lubiyatga uchraydi. Natijada, 

Imomqulixon bir nechta amirlarning maslahati bilan qozoqlardan Abulay sulton va Eshim 

sultonlardan yordam olishga majbur bo‘ladi. Lekin ulardan Vali Muhammad ham yordam 

so‘ragan edi. Shu tariqa, Imomqulixon va Yalangto‘shbiy ikki dushmanga qarshi kurash olib 

borishga majbur bo‘ladi. Keyinchalik ular birgalikda qizilboshlilar ustidan g‘alaba qozonishadi. 

Abulay Sulton Samarqand atroflarini talab, Turkiston tomonga qaytib ketadi. Lekin, Miyonqol 

hududlarda Eshim sulton xavfini  bartaraf etish Imomqulixon oldida turgan jiddiy muammo edi. 

Shu vaziyatda, u Yalangto‘sh Bahodir va Shukurbiy saroy bilan maslahatlashib, Eshim sultonga 

Turkiston va Toshkent atrofidagi yerlarning bir qismini berib, xavfni bartaraf etadi. 

Demak, Imomqulixon tashqi siyosat masalalarini hal etishda Yalangto‘sh Bahodir bilan 

maslahatlashib ish ko‘rgan. Bu esa tashqi masalalarda Yalangto‘shbiyning salohiyati yetarlicha 

ekanligidan dalolat beradi. Buxoro xonligida Imomqulixon davri eng rivojlangan va 

mamlakatning kuchaygan davri hisoblanadi. Shu o‘rinda, mamlakat tinchligini saqlashga 

qo‘shgan hissasi va hokimyatni egallashda yordam bergani uchun Imomqulixon Yalangto‘sh 

Bahodirni 1612-yildan Samarqand hokimi etib tayinlaydi. Keyinchalik u otaliq mansabiga  

tayinlangan, bu lavozim o‘rta asrlarda eng yuqori darajaga ega bo‘lib u hukmdorning otasiga 

tenglashtirilgan. Shu bilan birgalikda, bu lavozimga xonlik hududi bo‘ylab suv taqsimotini 

nazorat qilish topshirilgan, o‘z o‘rnida bu mansab bosh vazirlik darajasiga tenglashtirilgan 

bo‘lib, unga faqat o‘zbek urug‘laridan bo‘lgan shaxslar tayinlangan[8.3b]. 

Yalangto‘sh Bahodir mamalakat tinchligi va chegara shaharlar daxlsizligini saqlab 

qolishda asosiy harbiy kuch vazifasini o‘tagan bo‘lishi mumkin. Chunki, “Tarixi Muqimxoniy” 

asarida yozilishicha, Imomqulixon Balx mustaqilligini saqlab qolish uchun Nodir Muhammadga 

yordam berish maqsadida Yalangto‘sh Bahodir boshchiligidagi amirlar, yuqori martabali 

harbiylarni safarbar etganligi taʼkidlab o‘tiladi. Otaliq lavozimida faoliyat yuritgan amir 

Yalangto‘sh mamlakat ichidagi muhim tadbirlarni amalga oshirgan. Xususan, u tomonidan 

berilgan ishonch qog‘ozi yoki tilxat davlat xazinasi tomonidan berilgan ishonchnomaga teng 

darajada bo‘lgan[6.3b]. 

1642-yilda Imomqulixon ko‘zi xastalanib qolishi bilan, xaj safariga ketishga 

taraddudlana  boshlaydi. Shu vaziyatda Yalangto‘sh Bahodir boshchiligidagi ko‘plab amirlar 

Balx viloyatida hukmronlik qilayotgan Nodir Muahmmadni Buxoroga chaqirib oladi va 

hokimyatga xon qilib ko‘tarishadi[3.c109]. Nodir Muahmmad davrida Yalangto‘shbiy bilan 

munosabatlarda o‘zgarish yuz beradi. Bunga sabab qilib, “Silsilat at salotin” asarida aytilishicha, 

Nodir Muahmmad valiahdlik davrida o‘ziga sadoqat bilan xizmat qilgan safdoshlarni saroy 

xizmatiga yollashi, Bahodir Yalangto‘shning Kohmard viloyatidagi hokimligini bekor qilib, 

uning o‘rniga boshqani tayinlagani va “otaliq” lavozimiga o‘zining yaqini bo‘lmish Abdurahmon 

devonbegini tayinlaganligi sabab qilib ko‘rsatiladi. 

Bu munosabtlarining sovuqlashib borishi natijasida, Nodir Muhammad ko‘p vaqt 

davomida taxtni boshqarmadi. 1645-yilda bir guruh amirlar uning Qarshi atrofida ovda 

yurganligidan foydalanib, Xo‘jandda unga qarshi isyon ko‘tarishadi. Bunga esa Yalangto‘sh 

Bahodir boshchilik qiladi. Bitim tuzish maqsadida yuborilgan Abdulaziz sultonni 

qo‘zgaʼlonchilar qo‘lga olib, Oqtepa degan joyda uni xon qilib saylashadi.Natijada, Buxoro shahri 

uch oy davomida qamal qilinadi va Nodir Muhamamd shahardan chiqib ketishga majbur 

bo‘ladi[3.c136]. Bu vaziyatdan foydalangan Hindiston hukmdori Shohjaxon Balxni bosib oladi. 

Buxoro va Hindiston munosabatlari ziddiyatlashuvi Yalangto‘sh Bahodirning mohirona 

diplomatiyasi orqali hal etiladi. Jumladan, u Nodir Muhammadga yordamga kelayotgan Eron 

askarlari hamda, Toshkentdan Buxoro tomon harakatlanayotgan qozoqlardan Yangir sulton 

bilan bitim tuzib, bu ikkkala kuchni Balxni bosib olgan hind qo‘shiniga qarshi yo‘llaydi.Natijada 

hindlar qo‘shini Balxdan haydab chiqariladi. Mashhad yaqinida turgan Nodir Muhamamdga 

yana Balx viloyati beriladi, Yangir sulton Toshkent tomonga qaytib ketadi. Natijada, ikki o‘rtada 

vujudga kelgan vaziyatni hal qilish uchun Yalangto‘shbiy, qozoq-eron harbiy ittifoqidan 

mohirona foydalanadi. Xattoki, u qozoq sutoni bilan janga ketayotgan Abdulaziz sultonga 

qozoqlar bilan jang qilmasdan , bitim tuzish kerak degan topshiriqni yuboradi. Ko‘rinib 

turibdiki, Bahodir Yalangto‘shdek  diplomatlarning yuritgan oqilona siyosati tufayli, tashqi 

dushmanlar bilan aloqalarda ustunlik Buxoro xonligi tarafda bo‘lgan. Ahamiyatli jixati 

shundaki, zarur paytlarda u ashtarxoniy hukmdorlarga o‘z taʼsirini o‘tkaza olgan. 

Abdulaziz sulton hukmronlik davri ichki qabilalarning markaziy hokimyatga 

bo‘ysunmasligi va ichki nizolarning kuchayganligi bilan ajralib turadi. Bularni bostirishda ham 

Yalangto‘sh Bahodir jonbozlik ko‘rsatib, o‘zining faol aralashuvi orqali hal qilgan. U bir necha 

bor mustaqil  ravishda qo‘shni davlatlarga yurishlarni amalga oshirgan. Jumladan, Eronning 

Huroson viloyatiga, Afg‘oniston, Toshkent  va Turkiston yerlariga safarbarliklar uyushtirib u 

yerdagi mahaliy nizolarni tinchlantirgan. Shu sababli ham, qo‘shni davlatlardan unga ko‘plab 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/2 (3)-2023 йил  
 

65 

sovg‘a salomlar yuborishgan[5.2b]. Mahmud ibn Vali Yalangto‘shbiyni xondan keyin ikkinchi 

o‘rinda turuvchi boy shaxs sifatida, uning mol-mulkini esa davlat xazinasiga 

qiyoslaydi[2.228b].Bu tahlillar natijasida Bahodir Yalangto‘shning mol-mulki davlat xazinasi 

misolida qiyoslanishi mumkinligini ko‘rishimiz mumkin 

Xulosa va takliflar 

Yalangto‘shbiy Bahodir 1612-1632,1633-1642, 1645-1656-yillarda, yaʼni umumiy 

hisobda qirq yil davomida Imomqulixon, Nodir Muhammad va Abdulazizxon davrida 

Samarqandni boshqardi. Shu bilan bir qatorda, Afg‘onistonning markaziy hududlariga to‘gri 

keluvchi Kohmard viloyatini ham hokimi bo‘ldi. U faoliyati davomida hukmdorlarga amalda 

bo‘ysunmadi, mustaqil yurishlar olib borishi, tashqi masalalarda xonlarga topshiriqlar berishi, 

uning xondan keying o‘rinda davlatni boshqargan shaxs sifatida eʼtirof etilishiga sabab bo‘ladi. 

Shunday bo‘lsa ham, ashtarxoniy hukmdorlarga astoydil xizmat qildi, mamalakat daxlsizligi, 

ichki siyosatdagi barqarorolikni taʼminlashda, eng ziddiyatli paytlarda o‘zini mohir yo‘lboshchi 

va sarkarda sifatida namoyon etib, o‘zining munosib hissasini qo‘shdi. Bu esa bugungi kungacha 

davlatchilik taraqqiyotida Yalangto‘shbiy faoliyatini o‘rganilishi lozimligini isbotlab beradi. U 

1656-yil 80 yoshida vafot etdi va o‘zining vasiyatiga ko‘ra Dahbeddagi Mahdumi Aʼzam 

xonaqohiga , piri Xoja Hoshim qabrining oyoq tomoniga dafn etildi. Zarur vaqtlarda 

Yalangto‘shbiy hukmdor nomidan ham qarorlar chiqarganligini to‘plangan maʼlumotlar asosida 

tahlil qilish mumkin. Tarixiy shaxslarning faoliyatini o‘rganish mazkur davrdagi siyosiy 

voqealarni sharhlashga, tarixning nomaʼlum jixatlarini ochishga yordam beradi. Shunday ekan, 

ko‘plab tarixchilar tomonidan bunday tadqiqot mavzularini personografik jixatdan tahlil qilish 

tavsiya etiladi. To‘plangan tarixiy faktlar va bildirib o‘tilgan fikrlar mavjud adabiyotlarni 

qo‘shimcha maʼlumotlar bilan boyitishi va ilmiy tadqiqot ishlarini olib borishda ko‘mak berishi 

mumkin. 

